
Tórshavn, 12. oktober 2007
Viðv.   uppskoti til løgtingslóg um náttúruvernd
Víst verður til uppskot til løgtingslóg um náttúrvernd, sum Innlendismálaráðið hevur sent til hoyringar. Víst verður somuleiðis til hoyringsskriv frá KSF dagf. 3. oktober 2007. 
Sum fráboðað loyvir KSF sær við hesum at koma við fleiri viðmerkingum vegna stuttu hoyringsfreistina. 
Innlendismálaráðið hevur síðan í t-posti boðað frá, at uppskotið verður ikki borið niðan í løgtingið hesaferð, men at arbeitt verður víðari við uppskotinum. 
KSF skal tí heita á Innlendismálaráðið um at taka hesar viðmerkingar við í lógararbeiðið. Niðanfyri eru viðmerkingar bæði av almennum slag og til ítøkiligar lógargreinar.
Sum KSF eisini vísti á í skrivinum dagfest 3. oktober 2007, so verður Umhvørvisstovan eitt lið afturat, tá ið býarskipanir og byggisamtyktir skulu góðkennast. 

KSF skal her leggja afturat, at KSF metir ikki rætt, at Umhvørvisstovan fær heimildir beinleiðis innan býarplanlegging. Ístaðin eigur Umhvørvisstovan innanfyri vanligu framløgufreistina, sum galdandi er fyri allar aðrar borgarar, virkir og stovnar í landinum, at hava høvi at gera viðmerkingar ella at koma við kærum, sum so verða sendar Býarskipanarnevndini saman við umsóknini hjá kommununi um góðkenning av býarskipanum og byggisamtyktum.

Tað, sum manglar fyri at fáa eina meira skipaða planlegging í landinum, er ein yvirskipað planlóggáva. Sum kunnugt hevur KSF víst m.a. Innlendismálaráðið á tørvin á slíkari planlóggávu, og tað er púra greitt, at tann yvirskipaða planleggingin verður ikki loyst við bert at stovna eitt lið afturat til at viðgera byggi- og býarskipanir. 

KSF skal tí enn einaferð heita á landsstýrið um at fáa gjørt eina yvirskipaða planlóggávu, og tekur KSF fegin lut í hesum arbeiði.
Annað ivamál, ið KSF hevur til uppskotið, er arbeiðsøkið og heimildarøkið hjá Umhvørvisstovuni í mun til aðra lóggávu, og hvar skilnaðurin millum ymsar lóggávur er. Hetta er í sera lítlan mun lýst í hesum lógaruppskotinum, og KSF sær ein stóran vanda í, at talan í alt ov stóran mun kann verða um umskarandi myndugleikar á einstøkum økjum.

Her verður serliga hugsað um skilnaðin millum umsitingarøkið sambært hesi lóg hjá Umhvørvisstovuni í mun til leiklutin hjá 
· Býarskipanarnevndini sbrt. byggi- og býarskipanarlógini,
· Skógfriðingarnevndini sbrt. lóg um viðarlundir (skógfriðingarlógin),
· Fornminnisfriðingarnevndini sbrt. lóg um friðing av fornminnum og bygningum (fornminnisfriðingarlógin), 

· Kærunevndini í lendismálum sbrt. lóg um kærur í lendismálum, 
· umhvørvisgóðkenningar hjá Heilsufrøðiligu Starvsstovuni sbrt. umhvørvislóggávuni, 
· kommunalar umhvørvisgóðkenningar 
· eins og hjá øðrum viðkomandi nevndum. 

KSF vísti í hoyringsskrivinum dagf. 3. oktober 2007 á manglandi tíðarfreistir hjá Umhvørvisstovuni til at avgreiða ummælið av býarskipanum og byggisamtytum. 
KSF skal leggja afturat, at heldur ongar tíðarfreistir eru settar í sambandi við kærumál. Harumframt er lagt upp til, at Umhvørvisstovan kann lýsa fyribils friðingar í 2 ár. 

Tað er greiða fatanin hjá KSF, at á byggi- og býarskipanarøkinum eru avgreiðslutíðirnar longu sum er ríkiliga langar. Dømi eru um, at tað ganga ár at fáa býarskipanir og byggisamtyktir góðkendar hjá Býarskipanarnevndini og landsstýrinum. Sambært lógini skal Umhvørvisstovan eisini koma inn í røðina av góðkennandi myndugleikum til býarskipanir, og hetta vil bert leingja avgreiðslutíðina uppaftur meira.

Eins og nevnt omanfyri, so eigur Umhvørvisstovan ikki at fáa heimildir beinleiðis innan býarplanlegging, men at Umhvørvisstovan kann gera viðmerkingar ella kæra eins og øll onnur. 

Viðvíkjandi kærumálum eigur lógin tí at áseta mest loyvdu avgreiðslutíðir.

Viðvíkjandi heimildini til fyribils friðingar ber tað rætt og slætt ikki til, at ein stovnur kann blokera málum í upp til 2 ár. Hetta ikki minst av teirri orsøk, at lógin einki sigur um, hvussu týðandi málini skulu vera ella hvørji krøvini skulu vera fyri, at heimildin um fyribils friðing í 2 ár kann verða brúkt. Tí kann Umhvørvisstovan sbrt. uppskotinum sum einki parkera mál í upp til 2 ár uttan stórvegis grundgevingar. 
Vit hava longu sum er óheppin fordømi hesum viðvíkjandi. Til dømis er í landsveglalógini líknandi áseting galdandi, og flest allar kommunur hava upplivað, at ásetingin um fyribils forboð verður brúkt uttan týðandi grundgevingar. 

Hetta er tí als ikki nøktandi. KSF skjýtur upp, at her eigur at verða ásett ein mest loyvda avgreiðslutíð uppá 3 mánaðir.
KSF hevur eisini ivamál um leiklutin hjá kommununum í sambandi við náttúruverndarumsiting. Kommunurnar eru sambært lóg byggi- og planleggingarmyndugleiki innanfyri egin kommunumørk, men sambært uppskotinum eru kommunurnar so at siga settar út á síðulinjuna, tá um náttúruvernd ræður. 
Møguleikin hjá kommununi at ávirka og vera við til at skipa náttúruvernd innanfyri egið kommunumark er tí stórt sæð einans gjøgnum kærumøguleikan. Hetta er als ikki nøktandi. Her eigur lógin at leggja upp til munandi tættari samstarv um náttúruverndarmál við planleggingarmyndugleikan, sum er kommunan (ella kommunurnar).

Viðmerkingar til ítøkiligar greinar:

§ 1, stk. 2:

KSF metir ógreitt, um lógin eisini fevnir um at tryggja og endurskapa skaðar av erosión/jarðaroyðing, ráevnisvinnu ella øðrum ótilætlaðum virksemi, og somuleiðis um lógin fevnir um siðsøgulig landsløg o.l., so sum Mannafellsdalur og Brynjumannaborð, bert fyri at nevna nøkur dømi. 

§ 3, stk. 2:

Fatanin hjá kommununum av siðvenjuni higartil hevur verið, at øki, sum eru løgd sum byggilendi sambært byggisamtyktini, eru at meta sum innangarðs lendi. Yvirfriðingarnevndin hevur nýliga gjørt vart við, at teir hava eina aðra fatan. Einki yvirlitskort er tó sum vísir, hvat sambært siðvenju er uttangarðs. Nógv dømi eru eisini um, at bøndur hava dyrkað lendi, sum fyri kortum var hagi. Er tað tá innangarðs ella uttangarðs? 
Greiða eigur tí at fáast á, hvat meint verður við, tá tosað verður um siðvenju, tí veruleikin er, at hetta er alt vorðið so flótandi, at tað ber ikki til í lógini at vísa til eina ávísa siðvenju.

§ 3, stk. 3:

Spurningurin er, um eitt slíkt kort er galdandi allar ævir, ella um tað kann broytast so hvørt býir og bygdir vaksa? 

§ 4, stk. 1:

Tað kann tykjast ótíðarhóskandi, at náttúruverndarnevndirnar verða tengdar at sýslum og ikki kommunuøkjum ella oyggjum. 
Eitt nú er Streymoyar sýsla so mikið stór í mun til nógvar aðrar sýslur, at her eigur meira enn ein nevnd at virka ikki minst fyri at forða fyri, at avgreiðslutíðirnar ikki skulu verða órímiliga langar.

§ 4, stk. 2:

KSF metir natúrligt, at landins planleggingarmyndugleikar, t.e. býarskipanarnevnd landsins, og kommunufelagsskapirnir umboðandi kommunurnar, høvdu fast umboð í náttúruverndarnevndunum. Lógarásetingin eigur tí at verða broytt samsvarandi.
§ 6:

Í hesi grein eigur at verða ásett, hvør tilnevnir limir til náttúrukærunevndina, og her eiga kommunurnar eisini at sleppa at mæla til umboð fyri býarskipan og byggifrøði (stk. 4).
§ 9, stk. 1:

Hugtøkini útsýni og vakurleiki eru subjektiv og trupul at definera løgfrøðiliga. 
Harumframt metir KSF, at tað eigur ikki bert at vera landsstýrismaðurin, sum kann taka slík stig, men at eisini kommunurnar kunnu taka slík stig. Eins og við “tjóðgørðum” er í fleiri londum vanligt við “økisgørðum”, ið lokalu myndugleikarnar standa fyri. KSF metir, at tað eiga ikki at verða settar forðingar fyri, at kommunur í Føroyum kunnu skipa ávíst øki sum “økisgarðar” ella “kommunugarðar”, og at kommunan hevur myndugleikan yvir “garðinum”.

§ 10, stk. 4:

Tað tykist ómotiverað, at samskipan við aðrar friðingarlógir bert stendur í hesi greinini við yvirskriftini Umfevnandi náttúrufriðingar – mannagongdir. Lógaruppskotið manglar eina nágreiniliga lýsing av samskipanini við aðrar friðingarlógir og aðrar viðkomandi lógir.

Sum dømi kann nevnast, at tað framgongur ikki greitt av lógini, hvar skilnaðurin er millum umsitingarøkið sambært hesi lóg hjá Umhvørvisstovuni, í mun til leiklutin hjá Býarskipanarnevndini, Skógfriðingarnevndini, Fornminnisfriðingarnevndini, Kærunevndini í lendismálum, umhvørvisgóðkenningar hjá Heilsufrøðiligu Starvsstovuni, kommunalar umhvørvisgóðkenningar og hjá øðrum viðkomandi nevndum. 

§ 13:

Tað verður als einki sagt um, hvørji mál eru at meta sum týðandi ella hvørji krøv ella atlit skulu leggjast til grund fyri, at málið er týðandi. Hetta má nágreinast munandi meira.

§ 13, stk. 2:

Tað, at aðalráðini taka avgerðir, merkir tað sama sum, at talan verður um politiskar avgerðir. KSF metir, at hetta kann vera sera óheppið.
§ 14:
Greinin um kærur sigur onki um kærurætt, tá aðalráðið tekur avgerð (sbrt. §13). 
KSF skal staðiliga mæla til, at slíkar avgerðir eisini eiga at kunna kærast ikki minst, tá ið stórur vandi er fyri, at avgerðin kann vera fult og heilt politisk. Harumframt tykist ógreitt, hvønn leiklut Kærunevndin í lendismálum fær í hesum høpi.

§ 15, stk. 1:

Undir pkt. 3 eiga eisini at koma bygningar. Hetta so, at Umhvørvisstovan og kommunurnar í slíkum førum hava eitt greitt amboð og heimild at arbeiða.

Pkt. 5 eigur eisini at fevna um uppdyrking av haga. Sum nú er, verða kommunur ikki spurdar eftir, tá farið verður undir at velta ódyrkað lendi. 
Øvugt eru eisini dømi um, at har bøndur hava søkt um byggiloyvi til størri fjós fyri at víðka teirra neytahald, hevur kommunan sett krav um uppdyrking av einum størri lendi, fyri at samsvar skal verða millum tal á neytum og støddina á økinum til útbreiðslu av tøðum – hetta fyri at jørðin skal klára at umseta tøðini. Talan er sostatt í slíkum førum um krav um økta dyrking fyri at minka um dálkingina frá tøðum – tvs., fyri at verja náttúruna.

Eisini eigur pkt. 5 at fevna um mál, har talan er at rætta út áir, velta út í áir og at leggja grót í áarbakkar ella broyta áarleguna, heldur enn at skapa verndarálir framvið áarbakkum.

Pkt. 6 eigur eisini at fevna um gamlar varðagøtur.

Annars metir KSF, at tað vildi verið uppá sítt pláss, at henda grein eisini fevnir um skelting á almennum støðum (eisini inni á privatognum t.d. framvið landsvegum), tí kommunur sakna amboð at regulera ótálmaðari uppseting av reklamuskeltum bæði í lendi og á bygninginum.

§ 16, stk. 1:

Pkt. 1 ber rætt og slætt ikki til at praktisera á innangarðs økjum. Her eigur ein kortlegging fyrst at verða gjørd eins og kort fyri innan- og uttangarðs lendi sbrt. § 37. 

Pkt. 2 herðir verandi lóg, sum loyvir bygging eftir góðkenning frá friðingarmyndugleikanum. Her manglar ein støðutakan til mannskaptar byrgingar (til vatn, el ella annað). 
Við tí heimild Umhvørvisstovan fær til at góðkenna ella at gera viðmerkingar til byggi- og býarskipanir sbrt. stk. 2, eigur støða at verða tikin til hesa áseting um fjarstøðu í hvørjum einkultum føri, og ikki ein slík generel áseting sum hendan.
Greinin eigur eisini at fevna um vindmyllur, vitar, rættir, seyðahús, fjósbygningar, flogvallir, ruskdungar, størri moldbreiðsla frá byggibúning (tað at taka avgrevstur og avlopsgrót til høldar á skynsaman hátt), kampingpláss, turrlegging av áum, taðing við flottøðum og handilstøðum, skotvallir, o.l. 
KSF skal tó gera vart við, at slíkt eigur eisini at góðkennast av byggimyndugleikanum, sum er kommunan, og ikki bert av Umhvørvisstovuni.

§ 18, stk. 1:

Í §§ 9-10 er friðingarheimild løgd til landsstýrismannin. Í § 18 er tað Umhvørvisstovan. 
KSF skal viðmerkja, at hvørki sambært §§ 9, 10 ella 18 eigur friðing at kunna setast í verk uttan hoyring og góðkenning hjá planleggingarmyndugleikunum, sum eru kommunurnar.

§ 21, stk. 2:

Sum áður víst á, so er ein freist uppá 2 ár til fyribils forboð alt ov long tíð. Henda freist eigur í mesta lagi at vera 3 mánaðir, samsvarandi kærufreistini í sambandi við framløgu av byggisamtyktum sbrt. lógini um byggi- og býarskipanir. 
Um Umhvørvisstovan fær so víðar heimildir at seinka og blokera málum er alstórur vandi fyri, at mál verða drálað óneyðugt, tí onki tíðarpress er á at fáa tey avgreidd.
§ 22:

Yvirskriftin til hesa grein eigur møguliga eisini at fevna um anlegg, uppsetan av skeltum, uppdyrking, vegagerð o.l.

§ 24:

Heimildin, ið verður løgd til Umhvørvisstovuna sbrt. pkt. 1, kann hava so víttfevnandi avleiðingar fyri bæði planleggingarmyndugleikar, ognarfólk og onnur, at hon eigur at strikast. 
KSF metir, at Umhvørvisstovan í pkt. 2 hevur nóg mikið av stýringsamboðum.

Viðvíkjandi pkt. 2 eigur at verða álagt Umhvørvisstovuni at ummæla og góðkenna nýggjar ella broyttar býarskipanir og byggisamtyktir innanfyri somu framløgu- og kærufreist sum galdandi er fyri allar aðrar vanligar borgarar. 
KSF kann als ikki góðtaka, at Umhvørvisstovan fær óavmarkaða tíð at avgreiða sínar góðkenningar, tí tað vil seinka býarskipanararbeiðinum enn meira enn við galdandi skipan sambært byggi- og býarskipanarlógini, har mál í einstøkum førum hava havt fleiri ára avgreiðslutíð hjá Býarskipanarnevndini.

§ 25, stk. 1:

Hugtøkini útsýni og vakurleiki eru subjektiv og trupul at definera løgfrøðiliga. Harumframt verður mett, at tað eigur ikki bert at vera landsstýrismaðurin (sbrt. § 9, stk. 1) og Umhvørvisstovan, sum kann taka slík stig, men eisini kommunurnar. Víst verður eisini til viðmerkingarnar til § 9, stk. 1.
§ 30:

KSF metir, at Náttúruverndarnevndir eiga at hava eina mest loyvdu avgreiðslutíð, ið er lógarásett. Henda freist eigur í mesta lagi at vera 3 mánaðir samsvarandi kærufreistini í sambandi við framløgu av byggisamtyktum sbrt. lógini um byggi- og býarskipanir. Um Umhvørvisstovan fær so víðar heimildir er stórur vandi fyri, at mál verða drálað óneyðugt, tí onki tíðarpress er á at fáa tey avgreidd.

§ 32:
Náttúruverndarnevndir eiga eisini at fáa álagt at hoyra planleggingarmyndugleikan, t.e. kommunurnar, og ikki bert eigarar, festarar o.o.

§ 36:
KSF metir ikki rætt, at Umhvørvisstovan skal forhondsgóðkenna kommunalar ætlanir. Umhvørvisstovan eigur at koma við sínum viðmerkingum sbrt. § 24, stk. 2, og annars innanfyri vanligu framløgu- og kærufreistina sbrt. byggi- og býarskipanarlógini. 
Tað kann heldur ikki vera rætt, at Umhvørvisstovan skal hava sýtingarrætt mótvegis planleggingarmyndugleikanum, sum er kommunan.
§ 37:
KSF setir stórt spurnartekin við, um tað yvirhøvur er rætt at seta hesa lóg um náttúruvernd í gildi fyrr enn landsverndarætlanin, økisverndarætlanir, yvirlit, kort og annað sambært § 37 er liðugt og hevur verið til hoyringar hjá planleggingarmyndugleikunum.
Pkt. 2 eigur eisini at fevna um støð, sum verða vitjað í sambandi við ferðavinnu.
§ 41, stk. 3:

Greinin sigur onki um hoyringin er áðrenn ella aftaná, at avgerðirnar eru tiknar.

§ 42:
Henda grein er alt ov ógvuslig. Her manglar fyrst og fremst ein áseting um uppafturtøku av málum, grundað á nýggjar upplýsingar, broyttar fortreytir e.l.

§ 45, stk. 1-2:
Skiftisreglurnar tykjast sera leyst orðaðar. Tað eigur at verða ásett nágreinliga, nær verandi skipan fer úr gildi, og nær nýggj skipan kemur í gildi. KSF metir harumframt, at tað eigur ikki at verða latið upp til landsstýrismannin at avgera hetta.  
  
Vinarliga vegna Kommunusamskipan Føroya

Heðin Mortensen
/Jóan Petur Hentze

